
Gwneud cais am drwyddedau i wneud gwaith arolygu dyfrgwn.

Mewn llawer o sefyllfaoedd rhaid dal trwydded er mwyn gwneud gwaith arolygu safonol ar rywogaethau sy’n cael eu gwarchod. Fodd bynnag, os oes modd gwneud y gwaith heb darfu ar yr anifail na gwneud difrod i’w fan gorffwys, nid oes angen trwydded.
Mae Cyfoeth Naturiol Cymru (CNC) o’r farn nad oes angen trwydded ar gyfer y gwaith canlynol
1. Cerdded ar hyd glannau afonydd, neu gerdded drwy gyrsiau dŵr i chwilio am arwyddion o ddyfrgwn (baw, olion traed, gwaliau). Gallai hyn gynnwys cerdded heibio i waliau yr ydych yn gwybod amdanynt a chynnal archwiliad allanol byr.

2. Stopio i archwilio gwaliau dyfrgwn posib (gan nad oes unrhyw fwriad o darfu ar ddyfrgi). Fodd bynnag, os gwelwch fod dyfrgi’n bresennol, dylech gilio oddi ar y safle ar unwaith.

3. Gwylio gwâl dyfrgi yr ydych yn gwybod amdani o bellter neu o fan cuddiedig i weld a yw’n cael ei defnyddio, ar yr amod nad oes unrhyw fwriad o darfu ar y dyfrgi.

4. Casglu baw dyfrgwn.
Pryd mae angen trwydded?

Byddai angen trwydded i archwilio gwâl y gwyddoch amdani yn fanwl, gan gymryd amser, lle byddech yn tarfu ar unrhyw ddyfrgwn sy’n bresennol. Mae gweithgareddau o’r fath yn cynnwys defnyddio dulliau ymwthiol, h.y. defnyddio chwiliedyddion yn y wâl, neu aros wrth y wâl pan fydd rheswm da i gredu fod dyfrgi yno.
Mae pa un a oes angen trwydded i ddefnyddio camerâu is-goch i ganfod a yw gwaliau dyfrgwn yn cael eu defnyddio neu i fonitro’r defnydd yn dibynnu ar ba mor agos i’r wâl yw’r camera, amlder yr ymweliadau i gynnal a chadw’r offer ac ati a’r defnydd a wneir o’r wâl gan ddyfrgwn. Efallai y bydd angen trwydded, efallai ddim. Dylid osgoi tarfu ar safle neu ar gyffiniau safle sy’n cael ei ddefnyddio gan ddyfrgwn i fridio, ond mae modd gweithredu fel hyn o dan drwydded os oes cyfiawnhad i’r gweithgarwch.
Cyn y gall CNC roi trwydded mae rhaid inni fod wedi cael yr holl wybodaeth berthnasol. I sicrhau y gallwn ddelio â’ch cais yn effeithlon,  dylech ddarllen yr holl nodiadau ar y ffurflen gais ac ateb y cwestiynau i gyd yn llawn. Dim ond pan fydd CNC yn fodlon fod yr holl feini prawf perthnasol wedi cael eu bodloni y gellir rhoi trwydded. Rhaid i ymgeiswyr ddangos fod ganddynt ddigon o brofiad i ymgymryd â’r gweithgaredd y gofynnir amdano yn y cais am drwydded.
Os nad yw CNC yn cael yr holl wybodaeth hyn gallai achosi oedi gyda’r cais. Mae CNC yn ceisio prosesu ceisiadau o fewn 30 diwrnod gwaith o dderbyn yr holl wybodaeth y mae’n gofyn amdani.

Mae’r wybodaeth gryno isod wedi cael ei chynhyrchu i ymgeiswyr ynghylch y profiad sy’n ofynnol ar gyfer rhai gweithgareddau:

· I darfu ar ddyfrgwn tra byddwch yn arolygu rhaid ichi allu dangos eich bod wedi bod ar gwrs hyfforddiant priodol, neu eich bod wedi dal trwyddedau o’r blaen a bod gennych rywfaint o brofiad gwaith maes (i’w ddangos drwy lyfr log o 10 ymweliad o leiaf).
· I darfu ar, difrodi, dinistrio neu rwystro mynediad i fannau gorffwys, safleoedd bridio neu fannau a ddefnyddir ar gyfer lloches neu amddiffyniad wrth ymgymryd â gwaith rheoli cynefinoedd – rhaid gwneud cais am drwyddedau ar sail safleoedd penodol gan gyflwyno datganiad dull manwl a chan gyfiawnhau’r gwaith sydd i gael ei wneud.
Nodiadau:

· Dylai unrhyw berson sy’n darparu geirda nodi ei brofiad personol ohonoch chi’n cyflawni’r gweithgaredd yr ydych yn gwneud cais amdano. 

· Os ydych wedi dal trwydded dyfrgwn o’r blaen oddi wrth asiantaeth arall dylech ddarparu copi o’ch trwydded NE neu SNH.

· Lle mae hynny’n bosib dylech fod yn benodol am y safle neu’r safleoedd lle’r ydych am wneud y gwaith.

· Os ydych am hyfforddi eraill i weithio gyda dyfrgwn, dylech ddarparu tystiolaeth fod gennych ddigon o brofiad a nodi’r uchafswm o bobl yr ydych yn dymuno eu hyfforddi a dyddiadau a lleoliadau’r digwyddiadau.

· Lle’r  ydych am enwi cynorthwywyr neu asiantau achrededig, gwnewch yn siŵr fod ganddynt ddigon o brofiad ar gyfer y gweithgaredd penodol a nodwch pa weithgareddau y byddant yn eu cyflawni a ble. Mae daliwr y drwydded yn llwyr gyfrifol am bob person sy’n gweithredu o dan y drwydded. Os torrir unrhyw un o amodau’r drwydded gallai CNC orfod dirymu eich trwydded.

· Os ydych yn mynd i darfu ar rywogaeth arall sy’n cael ei gwarchod yn ystod y gweithgareddau arfaethedig, efallai y bydd angen trwydded arnoch ar gyfer y rhywogaeth honno hefyd. Er enghraifft, wrth wneud gwaith arolygu ystlumod ar safleoedd dan ddaear lle gŵyr pobl fod dyfrgwn yn mynd, mae angen ichi gael trwydded i darfu ar ddyfrgwn yn ogystal â’r drwydded tarfu ar ystlumod. Ni fyddai angen trwydded os nad neb yn gwybod ymlaen llaw neu os nad oes disgwyliad rhesymol y bydd rhywogaeth arall a warchodir yn bresennol. Er enghraifft, os canfyddir ystlumod wrth archwilio blychau nythu pathewod, ni ddylai fod angen trwydded cyhyd â bod y blwch nythu’n cael ei gau ar unwaith a’i adael wedyn heb darfu arno.

· Os mai hwn yw eich cais cyntaf am drwydded, bydd CNC fel arfer yn rhoi’r drwydded am flwyddyn. Fel arfer caiff trwyddedau adnewyddu safonol eu rhoi am 2 flynedd oni bai y bu problemau yn cael adroddiadau o dan drwydded.

